NG Reebok: DIE DRIE GROOT TEKSTE VAN DIE BYBEL
Voorbereiding vir die Nagmaal: 23 Augustus 2026
Die Groot Gebod: "Love pays attention"

“Jy moet die Here jou God liefhé met jou hele hart en met jou hele siel en met jou hele
verstand... en jou naaste soos jouself.” (Matteus 22:37-39)

1. Die Groot Uitnodiging lei na die Groot Gebod

Verlede Sondag het ons gehoor hoe Jesus almal uitnooi: “Kom na My toe, almal wat
uitgeput en oorlaai is...” Die evangelie begin altyd met genade. Jesus nooi ons na Hom
toe voordat Hy enigiets van ons vra. Ons hoef nie eers onsself reg te kry voordat ons na
Hom toe kom nie. Hy ontvang ons soos ons is.

Maar Jesus nooi ons nie net om by Hom te kom rus nie. Hy nooi ons ook om soos Hy te
begin leef. Daarom volg die Groot Gebod natuurlik op die Groot Uitnodiging. Die een
wat die liefde van God ontvang het, kan nie anders as om daardie liefde ook uit te leef
nie.

Toe ‘n skrifgeleerde vir Jesus vra wat die grootste gebod in die wet is, antwoord Jesus
nie met ‘n lang lys voorskrifte nie. Hy vat die hele Ou Testament saam in twee sinne:
Wees lief vir God. Wees lief vir mense.

Die twee kan nooit van mekaar geskei word nie. Johannes skryf later: “As iemand sé: ‘Ek
het God lief,” maar hy haat sy broer, is hy ‘n leuenaar.” Liefde vir God word altyd sigbaar
in liefde vir mense. Maar hoe lyk sulke liefde in die praktyk? Ons teks uit Eksodus 3 help
ons om hierdie vraag te beantwoord.

2. Liefde begin deur aandag te gee: Lees Eksodus 3:1-10

Eksodus 3 is veel meer as die verhaal van 'n brandende doringbos. Dit is een van die
groot keerpunte in die Bybel. Tot op hierdie punt leef Israel al ongeveer 400 jaar in
Egiptiese slawerny. Vir geslagte lank het dit gelyk asof God stil geword het. Die beloftes
wat Hy aan Abraham, Isak en Jakob gemaak het, het vir baie mense waarskynlik soos 'n
verre herinnering gevoel. Juis in hierdie tyd openbaar God Homself weer aan Moses.

Dit is opvallend dat die inisiatief heeltemal van God af kom. Moses soek nie vir God nie;
God kom soek vir Moses. Terwyl Moses eenvoudig sy skoonpa Jetro se kleinvee oppas,
verskyn die Here onverwags in 'n doringbos wat brand maar nie uitbrand nie. Hierdie
ontmoeting herinner ons daaraan dat God Homself openbaar wanneer Hy wil en aan wie
Hy wil. Openbaring begin altyd by God se genade en nie by die mens se soeke nie.



Die ontmoeting vind plaas by Horeb, "die berg van God". Later sou Israel dieselfde berg
ook as Sinai ken. Dit is die plek waar God later die Tien Gebooie gee en sy verbond met
Israel sluit. Die berg word dus 'n simbool van die ontmoeting tussen God en sy volk. Wat
hier begin, loop uiteindelik uit op 'n verbondsverhouding.

Waarom juis 'n doringbos? In die Ou Testament is vuur dikwels 'n teken van God se
heilige teenwoordigheid. By Sinai daal God in vuur neer. Later vul sy heerlikheid die
tabernakel en die tempel. Die merkwaardige is egter dat die bos brand sonder om
verteer te word. God se heiligheid vernietig nie die bos nie; Hy gebruik dit om sy
teenwoordigheid bekend te maak. Baie verklaarders sien hierin ook 'n beeld van Israel
self: 'n klein, onbeduidende volk wat deur eeue van verdrukking gaan, maar nie vernietig
word nie omdat God self by hulle teenwoordig is.

God sé vir Moses: "Trek jou skoene uit, want die plek waarop jy staan, is heilige grond."
Die grond was nie vanself heilig nie. Dit word heilig omdat God daar teenwoordig is. Hier
leer ons iets belangriks oor aanbidding. Heiligheid is nie iets wat mense skep nie; dit is
die gevolg van God se teenwoordigheid. Moses se kaal voete word 'n teken van eerbied,
nederigheid en oorgawe. Hy kan nie op sy eie voorwaardes voor God verskyn nie.

Wanneer ons volgende week Nagmaal vier, kom ons ook op "heilige grond". Nie omdat
die brood en wyn magiese eienskappe het nie, maar omdat Christus self deur sy Gees in
ons midde teenwoordig is. Daarom nader ons die tafel met eerbied, dankbaarheid en
verwondering.

In Eksodus 3 ontmoet ons vir Moses by die brandende doringbos. Die opvallende woord
in hierdie gedeelte is die woord "kyk". Moses kyk. God sien dat Moses nader kom. God
sé Hy het sy volk se nood gesien. Hy het hulle noodkrete gehoor. Hy het hulle lyding ter
harte geneem. En daarom stuur Hy vir Moses. Dit is opvallend dat God nie ver weg en
onbetrokke bly nie. Hy gee aandag. Hy sien raak. Hy luister. Hy tree op.

Ons leef egter in 'n wéreld waar baie mense kyk, maar min mense werklik sien. Ons hoor
mekaar se woorde, maar luister selde met ons harte. Ons stuur honderde WhatsApps,
maar gee min onverdeelde aandag. Daarom is daardie mooi Engelse uitdrukking: “Love
pays attention”. Liefde kyk nie net nie. Liefde sien. Liefde luister. Liefde onthou. Liefde
maak tyd.

lemand het dit treffend gestel:



"We don't give attention; we pay attention.
The currency in which we pay is time.”

Wanneer jy viriemand jou tyd gee, gee jy iets wat jy nooit weer kan terugkry nie. Daarom
is onverdeelde aandag een van die grootste geskenke wat ons vir iemand kan gee.

3. God gee eerste aandag aan ons

Voordat God ooit van ons vra om Hom lief te hé, wys Hy eers sy liefde vir ons. Hy sien
vir Moses raak. Hy sien die Israeliete se nood raak. Hy sien die weduwee se twee
muntstukke raak. Hy sien die blindes, melaatses, tollenaars en kinders raak. En
uiteindelik sien Hy ook vir ons raak in Jesus Christus. Die kruis is die grootste bewys
daarvan.

God het nie bloot gesé Hy het ons lief nie. Hy het sy Seun gegee. Liefde kos altyd iets. Dit
vra tyd. Dit vra aandag. Dit vra uiteindelik die lewe van Christus.

4. Waarom vier ons Nagmaal?

Die Nagmaal herinner ons aan baie meer as net Jesus se dood. Dit herinner ons daaraan
dat God ons persoonlik liefhet. Wanneer jy die brood ontvang, sé God as't ware: "Ek sien
jou." Wanneer jy uit die beker drink, sé Hy: "Ek ken jou." "Ek het jou nie vergeet nie." "Jy
is vir My kosbaar."

Die Nagmaal is nie 'n beloning vir volmaakte mense nie. Dit is 'n maaltyd vir mense wat
weet hulle leef uit genade. Maar die Nagmaal kyk ook vorentoe. Wanneer ons van die
tafel opstaan, stuur God ons weer die wéreld in. Net soos Moses. Net soos die dissipels.
Net soos elke gelowige. Om ander mense raak te sien. Om aandag te gee. Om lief te hé.

5. Berei jou hart voor vir die tafel van die Here

Gebruik hierdie week om doelbewus stil te word. Vra die Here om jou te help om nie net
te kyk nie, maar werklik te sien. Dink rustig oor die volgende vrae:

e |s daariemand wat ek die afgelope tyd afgeskeep het?



e |s my selfoon, werk of besige lewe besig om my aandag van God af weg te neem?
e Wie het hierdie week my onverdeelde aandag nodig?

e |s daar iemand met wie ek versoening moet maak?

e Hoe kan ek hierdie week die liefde van Christus sigbaar maak?

Lees elke dag een van die volgende Skrifgedeeltes:
e Maandag: Eksodus 3:1-10
e Dinsdag: Matteus 22:34-40
e Woensdag: 1 Johannes 4:7-21
e Donderdag: Jakobus 2:1-13
Vrydag: Johannes 13:1-17
Saterdag: Psalm 139

Neem elke dag vyf minute om stil te sit en eenvoudig te bid: "Here, wys my vandag waar
U aan die werk is. Help my om U raak te sien. Help my om mense raak te sien soos U
hulle sien."

Gespreksvrae

1. Moses moes eers stilhou by die brandende doringbos voordat God met hom gepraat
het. Wat maak dit vandag vir ons so moeilik om werklik stil te word en aandag aan God
te gee?

2. Die Engelse het die spreekwoord: "Love pays attention." Dink aan iemand wat jou
lewe verander het bloot omdat hy of sy werklik na jou geluister en jou raakgesien het.
Wat het dit aan jou gedoen?

3. Jesus sé ons moet God liefhé én ons naaste liefhé. Hoe help die beeld van "aandag
gee" jou om hierdie gebod meer prakties te verstaan?

4. Wanneer ons Nagmaal vier, ontvang ons weer die tekens van God se liefde. Hoe help
die brood en die wyn jou om te onthou dat God jou ken, jou sien en jou liefhet?

5. Lees weer Eksodus 3:10: "Daarom stuur Ek jou." Wie plaas God hierdie week op jou
pad wat dalk net wag dat iemand hom of haar werklik sal raaksien? Bid saam daaroor en
besluit op een praktiese daad van liefde wat julle hierdie week gaan doen.



